
Հաշվի առնելով Երևան քաղաքում որոշ կառուցապատման ծրագրերով իրավիճակի պարզման և առկա խնդիրների վերա​բերյալ Հայաստանի Հանրապետության կառավարության աշխա​տակազմ առաջարկություն​ներ ներկայացնելու համար Հայաստանի Հանրապետության վարչապետի 2012 թվականի մարտի 2-ի N 194-Ա որոշմամբ ստեղծված միջգերատեսչական հանձնաժողովի (այսուհետ` Հանձնաժողով),  Հայաստանի Հանրապետության Հանրային խորհրդի և <<Սոս Բուզանդ Դե Լյուքս>> հասարակական կազմակերպության առաջարկությունները,  հիմք ընդունելով Հայաստանի Հանրապետության կառավարության 2009 թվականի դեկտեմբերի 24-ի <<Հայաստանի Հանրապետության Երևանի քաղաքային համայնքի վարչական սահմաններում գտնվող` պետական սեփականություն հանդիսացող հողամասերն անհատույց սեփականության իրավունքով համայնքին փոխանցելու մասին>> N1517-Ն որոշման 2-րդ կետը և <<Երևան քաղաքում տեղական ինքնակառավարման մասին>> Հայաստանի Հանրապետության օրենքի 12-րդ հոդվածի առաջին մասի 18-րդ կետը,  Հայաստանի Հանրապետության կառավարությունը որոշում է.

1. 
Սահմանել, որ Հայաստանի Հանրապետության կառավարության 2009 թվականի դեկտեմբերի 24-ի <<Հայաստանի Հանրապետության Երևանի քաղաքային համայնքի վարչական սահմաններում գտնվող` պետական սեփականություն հանդիսացող հողամասերն անհատույց սեփականության իրավունքով համայնքին փոխանցելու մասին>> N1517-Ն որոշման 2-րդ կետին համապատասխան ք. Երևան, Փավստոս Բուզանդի 13-21 հասցեներում գտնվող անավարտ շինարարությունով զբաղեցված` անշարժ գույքի կադաստրում Հայաստանի Հանրապետության սեփականության իրավունքով գրանցված 0,4200 հա հողամասն անհատույց փոխանցվելու է Երևան համայնքին,  սեփականության իրավունքով:  
2. Առաջարկել Երևանի քաղաքապետին` 

1) ք. Երևան, Փավստոս Բուզանդի 13-21 հասցեներում գտնվող, Երևանի համայնքին սեփականության իրավունքով անհատույց փոխանցված 0,4200 հա հողամասի վրայի անավարտ շինարարությունը 2.625.000 հազ. դրամ գումարած հողամասի կադաստրային արժեք ընդհանուր գնով օտարել <<Բեդեկա>> սահմանափակ պատասխանատվության ընկերությանը, հետևյալ հիմնական պայմաններով.

ա. գնորդը պարտավոր է Երևան համայնքի բյուջե վճարել օտարման պայմանագրի ստորագրման օրվա դրությամբ` օտարվող հողամասի կադաստրային արժեքը, օբյեկտի նկատմամբ սեփականության իրավունքի գրանցումից հետո 10 օրվա ընթացքում` 480.000 հազ.  դրամ,  օբյեկտի կառուցման շինարարության թույլտվության տրամադրման օրվանից սկսած 30 ամսվա ընթացքում եռամսյակային հավասարաչափ վճարումներով  ևս 2.145.000 հազ. դրամ.
բ. գնորդը պարտավոր է օտարման պայմանագրի կնքման պահի դրությամբ Երևան համայնքին ներկայացնել գնի մնացած մասի ապահովության համար  ընդունելի բանկային երաշխիք.

գ. գնորդը պարտավոր է Երևանի քաղաքապետի հետ սահմանված կարգով համաձայնեցված ճարտարապետաշինարարական նախագծով երեք տարվա ընթացքում ավարտին հասցնել բազմաֆունկցիոնալ շենքի շինարարությունը, որի կառուցման աշխատանքները շինարարության թույլտվության տրամադրման օրվանից երեք ամսից չսկսելու կամ  սկսվածը վեց ամսից ավել ժամկետով դադարեցնելու դեպքում  պարտավոր է հողամասն  առկա անավարտ շինարարությամբ հանդերձ սեփականության իրավունքով անհատույց փոխանցել  Երևան համայնքին կամ նրա նշած անձին, կրելով գնի վճարած մասի կորստի ռիսկը.

դ. գնորդը պարտավոր է շենքի շինարարության իրականացման  թույլտվությունը ստանալուց հետո 30 օրյա ժամկետում <<Գույքի նկատմամբ իրավունքների պետական գրանցման մասին>> Հայաստանի Հանրապետության օրենքի 36-րդ հոդվածի կարգավորմամբ կադաստրում գրանցել կառուցվող շենքը.
ե. գնորդն իրավունք չունի սույն որոշման 2-րդ կետի 4-րդ ենթակետում նշված օգնություն ստացողներից բացի որևէ այլ անձի հետ կնքել շենքից տարածքների նախնական վաճառքի պայմանագրեր, քանի դեռ գնի 2.145.000 հազ. դրամի մնացորդը լրիվ վճարված չէ:   


2) Օտարման պայմանագրի կնքման պահի դրությամբ գնորդին ապահովել անավարտ շինարարության կառուցման ճարտարապետահատակագծային առաջադրանքով` 3140քմ կառուցապատման մակերեսի վրա վերգետնյա մինչև 13 (ներառյալ) հարկ հարկայնությամբ ստորգետնյա 11700 քմ, վերգետնյա մինչև 27147քմ մակերեսով բազմաֆունկցիոնալ շենքի կառուցման նախագծի մշակման համար, դրանով ի թիվ այլ պայմանների, նախատեսելով, որ շենքի 4-րդ վերգետնյա հարկից սկսած արտաքին պատի և հարակից ք. Երևան, Ամիրյան փող. 4/2 հասցեում գտնվող բազմաֆունցիոնալ շենքի արտաքին պատի միջև հեռավորությունը կազմելու է առնվազն 6 մետր, ինչպես նաև կառուցապատողի պարտավորությունը` թույլատրելու հարակից ք. Երևան, Ամիրյան փող. 4/4 հասցեում գտնվող բազմաֆունցիոնալ շենքին սպասարկող ջրահեռացման գծերի անցկացումը դեպի Տերյան փողոց` շենքի ստորգետնյա հարկերով:   

3) Օտարման պայմանագրի շրջանակներում գնորդի կողմից  Երևանի բյուջե վճարվող   480.000 հազ.  դրամ գումարի հաշվին «Երևանի կառուցապատման ներդրումային ծրագրերի իրականացման գրասենյակ» համայնքային ոչ առևտրային կազմակերպության միջոցով ապահովել Բուզանդի 13-21 հասցեներում 2004-2005թթ իրացված անշարժ գույքի դիմաց հատուցում չստացած իրավատերերին և նրանց ժառանգներին դրամական միջոցներով հատուցման տրամադրումը` Հանձնաժողովի կողմից որոշված կազմով և չափերով:

4)  Օտարման պայմանագրի շրջանակներում գնորդի կողմից Երևանի բյուջե վճարվող  2.145.000 հազ.  դրամ գումարի ստացմանը համընթաց «Երևանի կառուցապատման ներդրումային ծրագրերի իրականացման գրասենյակ» համայնքային ոչ առևտրային կազմակերպության միջոցով ապահովել Բյուզանդի 13-21 հասցեներում նախկին կառուցապատողի հետ նոտարական վավերացմամբ առուվաճառքի նախնական պայմանագրերի հիման վրա վճարումներ կատարած տուժած անձանց որպես օգնություն գումարի վճարումները` Հանձնաժողովի կողմից որոշված կազմով և չափերով: 

Տ.ՄԱՐԳԱՐՅԱՆ
ՏԵՂԵԿԱՆՔ –ՀԻՄՆԱՎՈՐՈՒՄ
<<ՓԱՎՍՏՈՍ ԲՈՒԶԱՆԴՒ ՓՈՂՈՑԻՆ ՀԱՐՈՂ ՏԱՐԱԾՔԻ ԱՆԱՎԱՐՏ ՇԻՆԱՐԱՐՈՒԹՅԱՆ ՕՏԱՐՄԱՆ ՊԱՅՄԱՆՆԵՐԻ ՄԱՍԻՆ>> ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ
1. Հայաստանի Հանրապետության, ի դեմս Երևանի քաղաքապետի, և «Վիզկոն» ՍՊԸ-ի միջև ՀՀ կառավարության 17.06.2004 թվականի թիվ 909 որոշման հիման վրա 01.10.2004 թվականին կնքվել է «Երևանի Գլխավոր պողոտային հարակից օտարման գոտում հողամասի կառուցապատման իրավունքի առուվաճառքի պայմանագրի կնքման իրավունքի ձեռքբերման մասին» պայմանագիր։  

  
 2.  Երևանի քաղաքապետը 22.12.2004 թվականի լիազորագրով լիազորել է «Վիզկոն» ՍՊԸ-ի տնօրեն Արևիկ Արուչյանին իրականացնել Երևանի քաղաքապետին վերապահված` Երևան քաղաքի Փավստոս Բուզանդի փողոցի 13-21 հասցեներում գտնվող ֆիզիկական և իրավաբանական անձանց պատկանող հողամասերն ու անշարժ գույքը վերցնելու և իրացնելու հետ կապված աշխատանքները` կնքելով դրանց դիմաց հատուցման պայմանների և իրացման աշխատանքների վերաբերյալ պայմանագրեր։  
3. Իրացման տարածքի 21 ընտանիքներին իրացված գույքի դիմաց պետության անունից փողային հատուցման տրամադրմանը զուգահեռ  Երևանի քաղաքապետի լիազորված անձ «Վիզկոն» ՍՊԸ-ն (պայմանագրով` Կառուցապատող) կողմից «Պետության կարիքների համար անշարժ գույքի տիրապետումից և օգտագործումից հրաժարվելու, հաշվառումից դուրս գալու, դրա դիմաց բնակելի մակերես փոխհատուցում տրամադրելու մասին» 2004-2005թթ պայմանագրեր է կնքել  տարածքի ևս 37 ընտանիքների` որոնցով պարտավորվել է իր տնօրինությանը հանձնված տարածքի դիմաց քաղաքացիներին հատկացնել տարածքներ` Երևան քաղաքի Արամի փողոցի 72-80 հասցեներում ապագայում  կառուցվելիք բնակելի շենքում, որի կառուցապատողը պետք է լիներ <Գապբնակշին> ՍՊԸ-ն։ Իրացման պայմանագրերը ՀՀ անունից կնքվել են ՀՀ կառավարության 05.10.2001թ թիվ 950 որոշմամբ հաստատված կարգի խախտումով` բացառապես փողով կամ առկա անշարժ գույքով հատուցման փոխարեն նախատեսելով ապագա շենքից տարածքի տրամադրում, այն էլ ոչ թե տվյալ տարածքի ձեռք բերող ճանաչված Վիսկոն ՍՊԸ-ի կառուցվելիք շենքից, այլ բոլորովին այլ տարածքի ձեռքբերող Գապբնակշին ՍՊԸ-ի կողմից կառուցվելիք շենքից, առանց այդ ենթադրյալ շենքի կառուցման վերաբերյալ քաղաքաշինական որևէ փաստաթղթի առկայության:

4. Մոտ 61 անձի հետ նոտարական վավերացմամբ կնքվել են նախնական պայմանագրեր` 6500 քմ բնակելի տարածքի և 2770քմ առևտրային տարածքների նախնական վաճառքի վերաբերյալ:  
5. Երևանի քաղաքապետարանի հայցով  շուրջ երեք տարի ընթացող դատավարության արդյունքում  քաղ. գործ թիվ ԵՔԴ1043/02/08-ով վերաքննիչ դատարանի 20.09.2011թ. որոշմամբ լուծվել  է <Վիզկոն> ՍՊԸ-ի հետ կնքված պայմանագիրը` ծրագրի բազմաթիվ խախտումների հետևանքով:  Որոշումը օրինական ուժի մեջ է մտել 2011թ դեկտեմբերին: 
Իրացումից հետո հողամասի նկատմամբ ներկայումս կադաստրում գրանցված է ՀՀ սեփականության իրավունքը: 

ՀՀ կառավարության 24.12.2009թ թիվ 1517-Ն որոշման 2-րդ կետի համաձայն` Երևանի քաղաքային համայնքին անհատույց սեփականության իրավունքով փոխանցված է համարվել այն հողամասերը, որոնք չեն փոխանցվելու ֆիզիկական կամ իրավաբանական անձանց` սահմանված կարգով նշված սուբյեկտների հողհատկացման հիմքերի վերականգնման կամ հողամասերի սահմանների ճշտման արդյունքում: Դատարան կարգով Վիսկոն ՍՊԸ-ի հողի ձեռք բերման իրավունքները դադարեցնելու արդյունքում հողը և վրայի անավարտ շինարարությունը պետք է փոխանցվի Երևան համայնքի տնօրինության տակ` ծանրաբեռնված նախկին սեփականատերերի հանդեպ իրացման արժեքի հատուցման պարտավորություններով, համաձայն ՀՀ քաղաքացիական օրենգրքի 170-րդ հոդվածի 2-րդ մասի կարգավորման: 

6. 2009թ-ից շրջանառվում է նախնական գնորդ Արտաշես Բաղդասարյանի <Բեդեկա> ՍՊԸ- կողմից ներկայացված  առաջարկություն տարածքի կառուցապատողի իրավունքները նոր ներդրողի փոխանցելու մասին:  2012թ մարտի 15-ին վերջինիս կողմից ներկայացվել է հողի գնման առաջարկ, պատրաստ լինելով վճարել հողի կադաստրային արժեքը, 1,200,000 ԱՄՆ դոլար վճարել իրացման բնակիչների փոխհատուցման համար, նոտարական վավերացված պայմանագրեր ունեցող  գնորդներին շինարարության ընթացքում վճարել 5,5 մլն ԱՄՆ դոլարին համարժեք 2,145,000,000 դրամ: Առաջարկի վերաբերյալ դրական դիրքորոշում են հայտնել Երևանի քաղաքապետը (11.04.2012թ 01/7-2679)և Հանրային խորհուրդը (13.04.2012թ Ե-60): Երևանի քաղաքապետարանի կողմից ներկայացվել է  կառուցվելիք շենքի հնարավոր տեխնիկա-տնտեսական հետևյալ ցուցանիշները.

Հողատարածքի ընդհանուր մակերեսը-4200.0քմ

Համալիրի կառուցապատման մակերեսը-3140.0քմ

Համալիրի ընդհանուր շինարարական մակերեսը- 38847.0քմ /ստորգետնյա հատված-11700.0 քմ, վերգետնյա հատված 27147.0–քմ/

Օգտակար մակերեսը    /հաշվարկված վերգետնյա հատվածի  համար / 19000.քմ

Համալիրի հարկայնությունը` 

-ստորգետնյա  3 հարկեր-ավտոկայանատեղիներ մոտ 140 մեքենայի համար և օժանդակ տարածքներ

-վերգետնյա 11,12,13 հարկեր /ըստ ծավալատարածական հորինվածքի /բնակարաններ և հասակական սպասարկման տարածքներ/: 
7.  ՀՀ ֆինանսների նախարարության կողմից մշակվել է որոշման նախագիծը, որը հավանության է արժանացել ՀՀ վարչապետի 02.03.2012թ թիվ 194-Ա որոշմամբ ստեղծված միջգերատեսչական հանձնաժողովի 20.04.2012-թ նիստում: 
8. Որոշման ընդունման և կատարման պարագայում կլուծվի մի կողմից` Բուզանդի 13-21 հասցեներում անավարտ շինարարության ավարտման հարցը, մյուս կողմից Վիսկոն ՍՊԸ-ի գործունեությունից տուժած մոտ 100 իրավատերերին բավարարում տրամադրելու խնդիրը: 
9. Նախագիծը պարունակում է նաև սահմանափակումներ` կապված հարակից  իրացման տարածքում կառուցապատող Մելիք Գասպարյանի կառուցած բազմաֆունկցիոնալ շենքի սպասարկման հետ, ում ժառանգները և նրանցից տարածք ստացողներն արդեն իսկ գրավոր համաձայնվել են իրենց լուսամուտներից 6 մետր հեռավորության վրա նոր շենքի կառուցմանը: 

Տ.ՄԱՐԳԱՐՅԱՆ
